Образец бр.1

 План за спроведување

на проценка на влијание на регулативата

	Наслов на предлог законот:
	Предлог на Закон за остварување на јавниот интерес во културата

	Министерство:
	Министерство за култура

	Лице за контакт/одговорно лице:
	Магдалена Диковска, раководител на Одделението за нормативно-управни работи, тел.3240-532
Фросина Ѓоршовска, советник за следење на системски прописи, тел. 3240-552

	Очекуван датум за усвојување на предлог законот:
	31. 5.2013 година

	Поврзаност со ЕУ директиви
	Нема


Дел 1: Почетна проценка на влијанието на регулативата и планирање на работата

(забелешка: овој дел е јавен и ќе се објави во Единствениот електронскиот регистар на прописи)

А. Почетна проценка на влијанието на регулативата

1. Кои се главните проблеми?  

Со Уставот на Република Македонија, културните права се утврдени како дел од основните слободи и права на човекот и граѓанинот, заради што со Уставот на Република Македонија се гарантира слободата на научното, уметничкото и другите видови на творештво и правата што произлегуваат од научното, уметничкото или друг вид на интелектуално творештво. Воедно, согласно со Уставот на Република Македонија државата го поттикнува, помага и штити развојот на науката, уметноста и културата.

Во Законот за културата, кој беше донесен во 1998 година, културата е утврдена како темелна вредност на Република Македонија. Овој Закон е донесен врз основа на претходни анализи на странски компаративни искуства и врз основа на непосредно учество на експерти од земјите во Европа.
Со Законот за културата кој беше донесен во 1998 година, се утврдени основата на културата како темелна вредност на Република Македонија, облиците на остварување на културата, начинот и условите за финансирање, правата од работен однос во областа на културата и правата од работен однос во националните установи, како и други прашања од интерес за културата.
Поттикнувањето за создавање и заштита на високи културни вредности, поттикнувањето на разноличноста и разновидноста на културата, како и масовното користење на уметничките културни вредности, како цел кон која се стреми државата, со Законот за културата се утврдува преку институтот национален интерес во културата. Со Законот е утвредено дека национален интерес во културата, е културата што е јавен интерес за сите граѓани на Републиката и е неопходно нејзино континуирано вршење, како и достапност на сите граѓани под еднакви услови. Со Законот е дефинирано дека националниот интерес и локалниот интерес во културата се од јавен интерес. При тоа, националниот, локалниот и поединечниот интерес институционално се реализираат преку основање на национални, локални и приватни установи од областа на културата.
Законот за културата ги дефинира субјектите што ја остваруваат културата: уметници, установи и други правни и други физички лица, при што се утврдуваат условите и начинот на остварување на културата.
Според Законот, областа култура ги опфаќа творештвото, дејностите за негово објавување и дејностите за заштита и користење на културното богатство. Така согласно со Законот за културата, дејности од областа на културата се дејности за објавување и дејности за заштита и користење. Дејности за објавување  во смисла на Законот се: издавачката дејност; музичката дејност; драмската, оперската, балетската и играорната дејност (сценско-уметничката дејност); филмската дејност; галериската дејност; дејноста на домовите на културата; дејност за посредување во културата. Дејноста за заштита и користење ја сочинуваат дејноста за заштита и користење на движното културно богатство  и дејноста за заштита и користење на недвижното културно богатство. Со Законот е утврдено дека дејностите за заштита и користење на материјалното и духовното творештво на Републиката и заедниците што живееат во неа, се регулираат со посебни закони.
Со Законот за културата од 1998 година се утврдени механизми преку кои на објективен начин, јавно и транспарентно се регулирани односите во културата, а кои се поврзани за процесот на основање, управување и финансирање. Јавноста пред се се обезбедува преку објавување на одлуки и решенија, конкурси, понатаму со обезбедување на стручност и компетентност во одлучувањето за користењето средства од буџетот на државата.
Во Законот, посебно е регулирано финансирањето на националниот интерес во културата и тоа врз основа на принципот дека се финанаси​раат програми на националните установи, односно проекти на сите субјекти што ја остваруваат културата, врз основа на мерила и критериуми преку јавен конкурс, преку стручна и компетентна оценка на стручни надворешни соработници.
Така согласно со Законот за културата, националните установи и другите субјекти што остваруваат култура, односно вршат дејности во културата, може да користат средства и од Буџетот на Република Македонија, за реализација на проекти од национален интерес, согласно со Годишната програма, а во постапка пропишана со Законот. Финансирањето на националниот интерес, согласно Законот се врши врз основа на јавен конкурс, при што надворешни стручни соработници, преку стручна оценка му предлагаат на министерот за култура кои програми, односно проекти треба да ги содржи Годишната програма. При што при распределбата на средствата од Годишната програма се обезбедува континуирано остварување на дејноста на националните установи и рамноправна положба на сите субјекти.
Со Законот за културата е регулирано дека на работниците во областа на културата соодветно се применуваат прописите за работните односи. 
Примената на Законот и проблемите кои беа евидентирани при неговото спроведување, повеќепати упатуваа на потреба од негово изменување и дополнување, па така Законот за културата од 1998 година е изменет во 2003, 2005, 2010, 2011 и 2012 година.
Тргнувајќи од актуелните општествени текови, стекнатите искуства од практичната примена и повеќето измени, се наметнува потребата од донесување на нов закон кој ќе ги подобри односите и формално правниот систем на остварување на културата.
Повеќегодишната примената на Законот покажа дека одредбите кои се однесуваат на раководење и управување на установите не се доволно прецизни во делот на постапките за избор на директор и на постапките за разрешување на директор на националните установи, како и во делот на постоење на законски механизми за тековно следење на работата на директорот и отчетноста за  работата на директорот пред Министерството за култура.

Дел од прашањата кои беа регулирани со Законот за културата од 1998 година, (како прашањата поврзани со работните односи во културата, концесија, комори, засновање на работен однос со странски државјани) во меѓувреме се регулираа со други посебни закони, заради што не постои потреба од нивно понатамошно регулирање со пропис од областа на културата, а исто така се појави потреба од терминолошко усогласување на одредбите од овој закон со другите системски закони од областа на културата.
Законот за културата и покрај тоа што го утврдува националниот интерес, на недоволно јасен начин го дефинира јавниот интерес во културата ниту пак ги детектира принципите за остварување на јавниот интерес во културата.
Законот за културата од 1998 година посебно внимание посветува на дефинирање на дејностите од областа на културата, нешто што во изминатиов период во современото европско законодавство како концепт се повеќе се напушта, а дефинирањето на поединечните дејности во културата се препушта на нормативно регулирање со донесување на посебни закони кои ќе ја дефинираат дејноста и начинот на вршењето на дејноста. 
Тргнувајќи од актуелните состојби и искуствата од 15-годишната примена на Законот за културата, како и поради потребата од доизградба на правниот систем во кој се остварува културата, усогласен со странските компаративни искуства, се покажа потребата од  преиспитување на нормативното регулирање на културата.

Иако во светот не постои универзален модел за нормативно регулирање на културата и фактот дека државите на специфичен начин ги регулираат односите во културата, сепак значајни се искуствата кои при анализирањето на состојбите се земаат в предвид при размислувањата за нормирање на културата со нов закон.
2. Кои се можните решенија (опции)? Кои регулаторни или нерегулаторни мерки би можеле да се разгледаат?
Опција 1:  Не прави ништо, која се користи како параметар за спoредба на трошоците и користите од останатите опции (baseline). Оваа опција нема да биде разгледувана, имајќи ја предвид стратешката определба на Министерството за култура за пропишување нормативни основи за обезбедување услови за стимулирање, помагање, унапредување и развивање на културата во Република Македонија преку создавање нормативни претпоставки за потемелни реформи во културата со кои ќе се пополнат правните празнини кои постојат во нормирањето на културата, но воедно и имајќи ги впредвид извршените анализи од неколку годишното применување на Законот за културата.
Опција 2: Донесување на Закон за остварување на јавниот интерес во културата, со кој ќе се уреди организацијата и облиците на остварувањето на јавниот интерес во културата, основањето, раководењето, управувањето во националните установи, надзорот над остварувањето на законот и другите прописи од областа на културата, начинот и условите на финансирање на остварувањето на јавниот интерес во културата, како и други прашања од интерес за остварување на јавниот интерес во културата.
Со законот за остварување на јавниот интерес во културата ќе се даде современа дефиниција на културата. Па така, со Законот ќе се дефинира дека културата го опфаќа  уметничкото творештво во областа на книжевноста, сликарството, вајарството, музиката, театарот, филмот, балетот, современиот и народниот танц, заштитата на недвижното, движното и духовното културно наследство и креативните индустрии.
Имајќи ги предвид современите текови во развојот на културата, со законот за остварување на културата наместо дефинирање на дејностите од областа на културата ќе се утврди дека објавувањето дела од областа на уметничкото творештво (дејности од областа на културата) и заштита и користењето на материјалното и духовното творештво на сите граѓани во Републиката (во натамошниот текст: дејности  за заштита на културното богатство) ќе се врши преку соодветни дејности, утврдени со овој закон и друг закон за одделната дејност, доколку е потребно поспецифично нормирање на стандарди за вршење на дејноста.
 
Со Законот за оставарување на јавниот интерес во културата ќе бидат утврдени услуги и работи во културата од јавен интерес, а ќе се дефинира и дека јавниот интерес во културата се остварува како национален и локален интерес во културата. Со ова ќе се даде слобода на организирање на приватниот интерес преку основање на установи или трговски друштва согласно со Законот за трговските друштва и Законот за установите.
Имајќи ги предвид измените на регулативите кои се однесуваат на пријавување односно на регистрирање на самовработени лица во Централниот регистар на Република Македонија, со Законот за остварување на јавниот интерес во културата ќе се прецизира постапката за регистрација и добивање на статус на самостоен уметник и ќе се утврдат услови за стекнување на статус на самостоен уметник, но воедно и ќе се утврдат и причини за престанување на статус на самостоен уметник. 
Во Законот ќе се утврдат услови кои ќе треба да бидат обезбедени при основање на национална установа, но и ќе се утврди дека Владата на Република Македонија нема да може да основа национална установа без претходен елаборт за основање на национална установа. Понатаму, со законот ќе биде утврдено дека согласно со приоритетите во Годишниот план на Министерството за култура, директорот на националната установа во месец јуни е должен да донесе нацрт годишна програма, во која посебно ќе бидат изразени средствата потребни за оперативни трошоци на установата, за плати и други надоместоци за вработените и за надворешните соработници кои ќе се ангажираат за остварување на Програмата, материјалните трошоци и трошоците за инвестициско одржување и набавка на опрема. Оваа нацрт годишна програма ќе даде проекција на насоките за развој на установата, целите и приоритетите, но и детектирање на  потребните средства за остварување на годишната програма за работа на националната установа.
Имајќи предвид дека управувањето и одлучувањето во националните установи во областа на културата се заснова на менаџерски модел, во Законот ќе се дефинираат општи услови за избор на директор, ќе се утврди постапката за избор на директор, но и ќе се воведе механизмот за отчетност и одговорност во извршувањето на задачите преку склучување на менаџерски договор, кој ќе содржи показатели на успешност за менаџирање и раководење на  директорот.
Клучна новина во Законот е финансирањето на јавниот интерес во културата.

 
За реализација на националниот интерес утврден со Националната стратегија, Министерството за култура во месец јули во тековната година за наредната година донесува годишен план за остварување на националниот интерес во културата. Во годишниот план се утврдуваат облиците за поттикнување, развој и унапредување на културата и приоритетите за финансирање на  националниот интерес во културата. Министерството за култура врз основа на Годишниот план во месец јуни во тековната година за наредната година, објавува јавен конкурс за кофинансирање на проекти од национален интерес, а оценката на пријавите за финансирење ја вршат стручни комисии.


Имајќи ги предвид спецификите на културата, како област, правата и обврските од работен однос на уметниците во културата, со Законот се утврдува дека се регулираат во согласност со законот, со Законот за работните односи и со соодветниот колективен договор за областа, додека на сите други вработени во јавните установи во културата, кои не се уметници, согласно со Законот, ќе се применуваат одредбите од соодветните закони кои ги регулираат правата и обврските на јавните службеници. Воедно, со Законот ќе се дорегулираат аудицијата при вработување и оценување на уметниците на секои две години работен стаж.


Со Законот за културата ќе се доуреди дека амбасадорите на културата на Република Македонија имаат мандат од 4 години и обврска секоја година најдоцна до 31 јануари, да доставуваат годишен извештај до Министерството за култура за активностите што ги имале во претходната година за промоција на културата на Република Македонија.
Имајќи ја предвид стратешката определба на Министереството за култура, со предложените законски решенија на единствен начин се регулираат прашањата релевантни за остварување на културата, со што ќе се избегне во посебните закони од културата да се повторуваат исти или слични решенија.
Оваа опција нема да предизвика фискални импликации врз Буџетот на Република Македонија, имајќи предвид дека финансирањето на националниот интерес во културата ќе продолжи да се одвива преку годишните буџети на Министереството за култура.
Опција 3: Донесување на Закон за изменување и дополнување на Законот за културата со кој ќе се доуредат некои од отворените прашања кои создаваат проблем во примената на Законот за културата. Имајќи предвид дека Законот за културата веќе повеќепати е изменет и дополнет, уште една негова измена ќе доведе до поголема конфузност на нормите со кои се регулира оваа област. Според сите анализи, но и меѓународно утврдената практика, културата се повеќе ја потврдува својата економска улога во современото живеење, и се поголема е заложбата таа да биде сфатена не само како сфера која претставува трошок за државата, туку и како област која може да допринесе кон развој на економијата. Оттука, мошне значајно е областа култура да биде прецизно и целосно регулирана со нов закон, а не со измена на постојниот.
Б. Планирање на потребната работа за проценка на влијанието на регулативата

1. Кои информации и податоци се веќе достапни? 


Собранието на Република Македонија ја донесе Националната стратегија за развој на културата за периодот од 2013 до 2017 година во која се утврдени стратешките заложби на Министерството за култура за усогласување на законските регулативи и практики во сферата на културата по примерот на другите држави и  државите-членки на Европската Унија (Словачка, Чешка, Словенија, Хрватска и слично). Во Националната стратегија е предвидено донесување на нов закон во кој ќе бидат содржани сите мерки со кои ќе се изврши трансформација и реорганизација на културниот систем.
Воедно, извршени се анализи на досегашната примена на Законот за култура и детектирани се проблемите кои спроведувањето на Законот за култура ги создаваше и тоа особено во делот на финансирањето на националниот интерес во културата, но и во делот на раководењето и функционирањето на установите од областа на културата.
2. Кои дополнителни информации и податоци треба да се соберат? 
Имајќи предвид дека Собранието на Република Македонија ја донесе Националната стратегија за развој на културата во која се предвидени развојните  насоки кои ќе го унапредат остварувањето на културата, а истовремено во изминатиот период се направени повеќе анализи за примената на Законот за културата и консултирани се странски искуства, кои имаат компатибилен модел на регулирање на културата и законодавство со законодавството на Република Македонија, не се потребни дополнителни информации и податоци.

3. Кој тип и ниво на проценка е потребно (Иницијална или Комплетна проценка на влијание на регулативата - принцип на пропорционална анализа)?
Потребна е Иницијална анализа на влијанието на регулативата.
3. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?

За спроведување на проценка на влијание на регулативата нема да биде формирана меѓуресорска група. Во проценката на влијанието на регулативата ќе бидат вклучени државните службеници вработени  во Министерството за култура, надворешни соработници од областа културата и вработени во установите од областа на културата.
Дел 2: Подетално планирање, вклучително со време и ресурси

(забелешка: овој дел е за интерна употреба на Владата на Република Македонија)

В. Временска рамка

1. Кога ќе започнат активностите за проценка на влијанијата на регулативата?
Активностите се започнати со извршените анализи за примената на Законот за културата кој беше донесен во 1998 година.
2. Ако се планира вклучување на надворешни консултанти (на пример за аналитички студии, собирање на информации, итн.), која е временската рамка предвидена за процесот на набавка и договарање?
Ангажирањето на надворешните соработници од областа на културата  ќе се изврши на начин и постапка од член 11 од Законот за културата.
3. Кога предлог законот и проценката на влијанието на регулативата ќе бидат поднесени до Генералниот секретаријат?
Предлогот на закон за остварување на јавниот интерес во културата и иницијалната проценка на регулативата ќе бидат поднесени до Генералниот секретаријат, најдоцна до 31.3.2013 година.
Г. Ресурси

1. Кои се планираните човечки и/или финансиски ресурси за спроведување на проценката на влијанието на регулативата и финализирање на предлог законот ? 

За спроведување на проценката на влијание на регулативата и финализирање на предлогот на законот ќе бидат вклучените вработените во Министерството за култура и надворешни соработници од областа на културата.
За спроведување на проценката на влијание на регулативата не се потребни дополнителни финансиски средства. 

